
				ఈ పుట ఆమోదించబడ్డది
ప్రణయ బలి.


______






బచ్చెన వండుఁ గీర మటు భ్రాంతిమెయిం గనిపెట్టుకొన్న నా 

పిచ్చితనంబు కొందఱకు వేడ్కయు, నా కనవాప్తిలజ్జయుం, 

బచ్చని కోర్కెకుం దెవులు, బంధుహితాళికి జాలిఁ గూర్చిపై 

పెచ్చుగఁ దీఱరాని వెతవెట్టునొ జీవితశేష మంతయున్ .


రాజరాజ హృద్దేశ విభ్రాజమాన 

కమ్రముక్తాఫలము శుక్తి గనును గాని 

మూల్య మెఱుఁగ ద దెంతటి మూఢమతమొ; 

వింత యొనగూర్చెఁ బ్రారబ్ధ విలసనంబు.


ఈఁక లెదిగినఁ గనుదాఁటి యెగురు నంచు 

ఱెక్కలను ద్రుంచెఁ బిల్లకు నొక్క పులుఁగు; 

ఇదియె వాత్సల్య దృష్టాంతమేని యింక 

స్వార్థపరతకు ముద్దుపేర రబ్బినట్లు!

